
Lefel: Mae’r dasg hon yn addas ar gyfer lefel Uwch.

Darllenwch y darn isod sy’n sôn am hawliau pobl ifanc leol i gael tŷ fforddiadwy.

Mae hi'n fater o frys. Mae 90% o'r tai sy'n cael eu gwerthu yng Ngheredigion ar hyn o bryd yn mynd i bobl o'r tu allan i'r sir. Faint o dai ym mhentref Felinfach y gall person ifanc o'r ardal eu prynu ar forgais wedi ei seilio ar gyflog o £17,684, sef cyfartaledd cyflog y sir? Dim un.
Rhaid i'r Cyngor Sir neilltuo tir ar gyfer adeiladu gan bobl ifanc leol. Yr unig ffordd mae pobl ifanc leol yn medru cael tai ar y funud yw ceisio cael darn o dir i adeiladu arno - ond does dim tir ar gael sydd yn rhesymol i bobl ifanc leol. Pe baech chi'n mynd i fyny Dyffryn Aeron i siarad â bechgyn a merched ifanc yr ardal fe fyddech chi'n darganfod fod nifer fawr ohonyn nhw’n rhy dlawd i brynu tŷ ar y farchnad agored ac maen nhw’n ceisio cael caniatâd i adeiladu tŷ - ac yn ddieithriad yn cael eu gwrthod gan yr Adran Gynllunio sy'n gwbl gibddall i anghenion y boblogaeth leol. Mae rhaid i Gyngor Sir Ceredigion greu banciau tir - sef tir wedi'i osod naill ochr ar gyfer anghenion adeiladu y gymuned leol. Does dim byd yn eu rhwystro nhw rhag gwneud hyn ar unwaith heb unrhyw newid mewn deddfwriaeth - mae'r peth yn gyfreithiol y funud hon ac yn digwydd eisoes yn yr Alban. 
(Diolch i’r Faner Newydd am ganiatâd i ddefnyddio’r detholiad uchod.)
Trafodwch mewn grwpiau

· Ydych chi’n credu bod awdur y darn yn gorddweud, neu a ydych chi’n credu bod problem enfawr yn wynebu ein pobl ifanc? 

· Beth yw eich barn chi am y banciau tir?
· Ydych chi’n gallu cynnig ateb arall i’r broblem?

Tasg ysgrifennu

Ysgrifennwch lythyr ffurfiol at Gyngor Sir Ceredigion naill ai yn cytuno neu’n anghytuno â safbwynt awdur y darn uchod. Cofiwch gynnig awgrymiadau i wella’r sefyllfa bresennol, sef y prinder aruthrol o dai fforddiadwy.  
